
O ve dà tanti spunciôin

Che in t’un canto o và a bloccâve

Con discorsi senza fin;

O ve leva o pelûcchetto,

Ve despunta o gipponetto,

Ve desgruppa o mandiletto,

E o ve stà tanto d’arrente

Cö sò fiato chi è fetente

Che per non restâ impestæ

Taggiæ curto, e ve n’andæ,

Ma o n’acciappa presto un atro.



Aoa andemmo torna ao Teatro;

Osservæ quella Scignôa

Tutta missa in punto d’ôa

C’un röbin de sæa punsò

Assettâ ne-e careghette;

Due davanti a se ne mette

Per posâghe o saccanò;



A ciccioezza smorfiezzando

Con Madamma so vexin-na

Chi hà un’enorme capellin-na,

Tutte due sempre occezzando

Un’imberbe Narcisetto

Instecchìo tutto appuntôu,

(Ch’ o pâ un pälo veo ciantôu),

Chi e stà a miâ con l’occialetto,

Grecisandose i cavelli

C’un-na man farsïa d’annelli;

Rondezzando, i pê strisciando,

Tutte amiando e vagghezzando,

E cantando comme ao Teatro....

